
JAHON MOLIYA TIZIMI: 
ASOSIY TENDENSIYALAR 

VA RIVOJLANISHNING 
INNOVASION YOʻNALISHLARI

Ataniyazov Jasurbek Xamidovich
“Xalqaro moliya” kafedrasi

 mudiri, i.f.d., professor 

Annotatsiya: maqolada jahon moliya tizimi rivojlanishining asosiy tendensiyalari, global moliya tizimi barqarorligiga ta'sir 
etuvchi omillar, jahon moliya tizimining rivojlanish mexanizmini tavsiflovchi oʻzgarishlar hamda jahon moliya tizimini 
rivojlantirishning innovasion yoʻnalishlari yoritilgan. Shuningdek, tadqiqotlar asosida global moliya tizimini isloh qilishning 
ustuvor yoʻnalishlari, zamonaviy sharoitda moliya tizimining barqaror rivojlanishini ta'minlash jarayonlariga samarali ta'sir 
koʻrsatishda global institutlarni isloh qilish masalalari tadqiq etilgan holda tegishli ilmiy xulosalar shakllantirilgan. 

Kalit soʻzlar: xalqaro moliya tizimi, innovasiya, globallashuv, raqamli pul, Fintech, integrasiya, inflyasiya.

Abstract: the article describes the main trends in the development of the global financial system, considers the factors 
influencing the stability of the global financial system and its characteristic changes, describes the mechanism for the 
development of the global financial system, and also provides innovative directions for the development of the global 
financial system. In particular, on the basis of research, relevant scientific conclusions have been formed through the 
study of priority areas for reforming the global financial system, issues of reforming global institutions in order to effectively 
influence the processes of ensuring the stable development of the global financial system in modern conditions.

Key words: international financial system, innovation, globalization, digital money, Fintech, integration, inflation.

Аннотация: в статье описаны основные тенденции развития мировой финансовой системы, рассмотрены 
факторы влияющие на устойчивость мировой финансовой системы и характерные её изменения, описан  
механизм развития мировой финансовой системы, а также приведены инновационные направления развития 
мировой финансовой системы.  В том числе на основе исследований сформированы соответствующие научные 
выводы, через изучение приоритетных направлений реформирования мировой финансовой системы, вопросы 
реформирования глобальных институтов в целях эффективного влияния на процессы обеспечения стабильного 
развития  мировой финансовой системы в современных условиях.

Ключевые слова: международная финансовая система, инновация, глобализация, цифровые деньги, финтех, 
интеграция, инфляция.

K I R I S H
Jahon moliya tizimi rivojlanishining zamonaviy tendensiyalari mintaqaviy va mahalliy moliya bozorlarining 

oʻzaro aloqadorligi hamda integrasiyalashuvining kuchayishi, ularning erkinlashuvi va moliyaviy munosabatlarning 
faollashuvi bilan tavsiflanadi, bu esa yagona, barqaror global moliya tizimining shakllanishiga olib keladi [3]. 
Shu bilan birga, jahon moliya tizimining rivojlanishidagi globallashuv tomon transformasion siljishlar uning 
beqarorligi kuchayishini, oʻrta va qisqa muddatli istiqbolda noaniqlikni, milliy va mintaqaviy moliya bozorlari 
zaifligining oshishini, shuningdek xalqaro moliya bozorlarida risklilik darajasining ortishini namoyon etmoqda. 

Hozirgi kunda jahon moliyaviy muhitiga ta’sir koʻrsatuvchi va undagi munosabatlarni oʻzgartiruvchi asosiy 
omillardan biri moliyaviy globallashuv jarayoni hisoblanadi. Shu boisdan globallashuv sharoitida xalqaro moliya 
tizimi barqarorligini ta’minlash hamda xalqaro savdo-iqtisodiy, investision munosabatlarning rivojlanishi uchun 
uchun zaruriy shart-sharoit yaratish dolzarb masalalardan hisoblanadi.

Jahon iqtisodiyotining muhim va ayni paytda eng murakkab sohalaridan biri bu turli davlatlar va davlatlararo 
ittifoqlar oʻrtasidagi oʻzaro aloqalarni mustahkamlash sharoitida rivojlanayotgan hamda alohida mamlakatlarning 
milliy iqtisodiyoti va jahon iqtisodiyoti rivojlanishidagi zamonaviy muammolarning jiddiyligini aks ettiruvchi global 
moliya tizimidir. 

M A V Z U G A  O I D  A D A B I Y O T L A R  S H A R H I
Global beqarorlik sharoitida jahon moliya tizimini rivojlantirish masalalari P.Krugman, M.Obstfeld, M.Melitz, 

M.Eskindarov, E.Zvonova, D.Goldvlatt, D.Xeld, R.I.Xasbulatov, S.R.Moiseev va L.N.Krasavina va boshqalarning 
ilmiy ishlarida oʻz aksini topgan. Koʻpgina tadqiqotlar global moliyaviy shoklarni oldini olish masalalariga 
bagʻishlangan, ammo xalqaro moliya tizimida davriy ravishda yuzaga keluvchi inqiroz hodisalarining, shu 
jumladan tashqi qarz inqirozlarining paydo boʻlishi va tarqalishi muammolari dolzarbligicha qolmoqda.

P.Krugman, M.Obstfeld, M.Melitz kabi olimlar xalqaro moliya tizimi rivojlanishining asosiy tendensiyalari 
va uning barqarorligiga ta’sir etuvchi omillar, xalqaro moliya tizimini rivojlantirishning innovasion yoʻnalishlari 
borasida ilmiy izlanishlar olib borgan[10].

M.Eskindarov va E.Zvonova, S.R.Moiseevlar global moliya tizimining rivojlanish xususiyatlarini, yuzaga 
kelgan inqirozlarning asosiy sabablarini, xalqaro moliyaviy munosabatlarni rivojlantirishning asosiy shart-
sharoitlarini tadqiq etgan. Shuningdek, global moliya tizimi ishtirokchilari oʻrtasidagi moliyaviy munosabatlarini 
rivojlantirish va xalqaro moliya bozori bilan bogʻliq risklarni oldini olish yuzasidan tavsiyalar ishlab chiqqan[7;11].

D.Goldblatt, D.Xeld, R.I.Xasbulatov va L.N.Krasavinalarning tadqiqotlari xalqaro moliya tizimidagi 
institusional oʻzgarishlarga mos boʻlgan yondoshuvlar asosida jahon iqtisodiyotini rivojlantirish, xalqaro moliya 
tizimini tuzilmaviy jihatdan isloh etishning ustuvor yoʻnalishlarini oʻrganishga bagʻishlangan [5; 12; 13].

T A D Q I Q O T  M E T O D O L O G I YA S I
Maqolada muallif tomonidan ilmiy abstraksiyalash, qiyosiy tahlil, induksiya va deduksiya usullaridan 

foydalanilgan.

T A H L I L  V A  N A T I J A L A R
Ma’lumki, xalqaro moliya tizimi tuzilmaviy jihatdan transmilliy korporasiyalar va banklar, moliyaviy 

konglomeratlar, xalqaro moliya-kredit institutlari, alohida mamlakatlarning markaziy banklari, pensiya, investisiya 
fondlari va sugʻurta kompaniyalarini oʻz ichiga olgan institusional investorlar, yirik moliyaviy markazlarni 
qamrab oladi. Uning instrumentlariga depozitlar, xorijiy mamlakatlardan xarid qilingan mahsulot va xizmatlar, 
shu jumladan aksiyalar uchun xalqaro pul oʻtkazmalari, olingan va berilgan kreditlar, veksel, obligasiyalar, 
shuningdek, hosila moliyaviy vositalar kabilarni kiritish mumkin.

Jahon moliya tizimining rivojlanish mexanizmi, birinchi navbatda, uning faoliyatini tavsiflovchi oʻzgarishlar 
ta’sirida shakllanadi. Ular qatorida quyidagilarni ajratib koʻrsatish lozim: 

birinchidan, jahon iqtisodiyotining globallashuvi, bu bir vaqtning oʻzida bir nechta rivojlanayotgan bozorlarda 
faoliyat yurituvchi va investisiya kiritilgan mamlakatlarda moliyaviy vaziyatni beqarorlashtirishga qodir boʻlgan 
xalqaro investorlar yangi sinfining paydo boʻlishiga imkon yaratadi; ikkinchidan, xalqaro moliya bozorining 
yuqori darajadagi rivojlanishi va uni tartibga solish boʻyicha tegishli institusional tuzilma oʻrtasidagi nomuvofiqlik; 
uchinchidan, keyingi yillarda moliyaviy va valyuta inqirozlarining takrorlanishi va ular ta’sirining kuchayishi; 

toʻrtinchidan, rivojlanayotgan mamlakatlarda moliya bozorlarini davlat tomonidan tartibga solish 
samaradorligini pasaytiradigan offshor moliya markazlarining kengayishi [4];

beshinchidan, xalqaro institutlarning rivojlanayotgan mamlakatlarga moliyaviy yordam koʻrsatish 
imkoniyatlarining cheklanganligi;  

oltinchidan, XVF va boshqa xalqaro institutlarning moliyalashtirish dasturlarini amalga oshirish natijasida 
kelib chiqadigan manfaatlar toʻqnashuvining kuchayishi, bu holat moliyaviy inqiroz davrida xususiy investorlar 
va qarz oluvchilarning faoliyatiga salbiy ta’sir koʻrsatadi;

ettinchidan, investisiya institutlari, moliyaviy vositalar miqdorining hamda moliya bozorlarida, ayniqsa, 
qarz bozorida amalga oshirilayotgan bitimlar hajmining koʻpayishi, bu esa inqirozli vaziyatlarni bartaraf etishda 
investorlarning oʻzaro hamkorligini murakkablashtiradi.

Jahon moliya tizimi shakllanishi va faoliyatining zamonaviy xususiyatlari, uni transformasiyalash va jahon 
iqtisodiy makonidagi oʻzgarishlarga moslashish zarurati rivojlanishning yangi innovasion yondashuvlarini izlashni 
talab qiladi. Bu, birinchi navbatda, jahon moliya tizimining asosiy tarkibiy qismlaridagi mavjud tendensiyalar va 
ularga moslashish yoʻnalishlarini tahlil qilishni oʻz ichiga oladi. 

Innovasion siljishlarning asosiy shart-sharoitlari sifatida jahon moliya tizimiga ishonchning pastligi, xavfsiz 
aktivlarni izlash uchun kapitalning boshqa mamlakatlarga, xususan, AQSh va Yaponiyaga chiqib ketishi hisobga 

olinishi kerak. Garchi bu oqimlar davlat qarzlarini moliyalashtirish xarajatlarini sezilarli darajada kamaytirgan 
boʻlsa-da, har ikki mamlakatda ham jiddiy fiskal muammolar saqlanib qolmoqda (1-rasm). 

1- rasm. Ayrim xorijiy mamlakatlarda umumiy davlat qarzining YaIMga nisbatan ulushi [14].

AQSh, Buyuk Britaniya, Gresiya, Fransiya, Italiya, Yaponiya, Singapur, Portugaliya, Ispaniya, Belgiya, 
Kanada kabi qator mamlakatlarda umumiy davlat qarzining hajmi yalpi ichki muhsulot hajmidan ham ortib 
ketgan. Shu boisdan koʻplab rivojlangan va rivojlanayotgan mamlakatlardagi oʻrta muddatli istiqbolda tashvish 
uygʻotadigan asosiy omil qarzning iqtisodiy jihatdan beqaror dinamikasidir. Soʻnggi yillarda Fransiya, Italiya, 
Yaponiya, Singapur, Buyuk Britaniya kabi mamlakatlarda umumiy davlat qarzining YaIMdagi ulushi oʻsish 
tendensiyasiga ega boʻlgan. Aksariyat mamlakatlarda davlat qarzlarini samarali boshqarish borasida ta’sirchan 
chora-tadbirlarning qoʻllanilishi tufayli qarz hajmini kamaytirishga erishilmoqda.

Bozor iqtisodiyoti shakllanayotgan mamlakatlar shu paytgacha global shoklarni muvaffaqiyatli ravishda 
oldini olishdi, ammo oʻsish sur’atlarining pasayishini bartaraf etishda kelajakda yuzaga kelishi mumkin boʻlgan 
risklarga qarshi ehtiyot choralarini qoʻllash  lozim boʻladi, bu esa ularni ichki moliyaviy barqarorlik uchun yanada 
kuchaytirishi mumkin (2-rasm).

2- rasm. Jahon YaIM hajmining oʻzgarish dinamikasi (foizda)[14]. 

Mazkur 2-rasm ma’lumotlaridan koʻrishimiz mumkinki, jahon YaIM hajmi 2020 yildagi COVID-19 
pandemiyasi sharoitida qoʻllanilgan cheklovchi choralar fonida oldingi yilga nisbatan 2,8 foiz pasaydi, bu 2009 
yildagi

(-1,7 foiz) inqirozdan keyingi eng keskin pasayish hisoblanadi. 2021 yilda dunyo mamlakatlari tomonidan 
iqtisodiy rivojlanishni qoʻllab-quvvatlash borasidagi chora-tadbirlarning faollashtirilishi natijasida jahon YaIM 
hajmining 6,3 foiz ijobiy oʻsishiga erishildi.  2022-2024 yillarda esa global iqtisodiyotda yuz bergan makroiqtisodiy 
oʻzgarishlar, xalqaro moliya bozorlaridagi tebranishlar, moliyaviy-iqtisodiy cheklovlarning kengayishi va jahon 
bozori kon’yunkturasidagi beqarorlik holati kabi omillarning ta’siri ostida jahon YaIM hajmi oʻsish sur’atining 
2021 yildagi koʻrsatkichga nisbatan sezilarli darajada kamaygan. Iqtisodiy oʻsish sur’atlarining sekinlashishi 
bozor iqtisodiyoti shakllanayotgan va rivojlanayotgan mamlakatlarga qaraganda rivojlangan mamlakatlarda 
koʻproq namoyon boʻldi. 

Iqtisodiyoti rivojlangan mamlakatlar ichida AQShdagi oʻsish sur’ati barqaror iste’mol va investisiyalar tufayli 
kutilganidan oshdi, evro hududida esa iqtisodiy faollik prognozga nisbatan pastroqni tashkil etdi. Koʻpgina bozor 
iqtisodiyoti shakllanayotgan mamlakatlar oʻrtacha barqarorlikni koʻrsatdi va oʻsish sur’atlari prognozga nisbatan 
oshdi, faqatgina koʻchmas mulk sohasidagi inqiroz va iqtisodiyotga boʻlgan ishonchning pasayishi bilan bogʻliq 
salbiy omillar ta’siriga uchragan Xitoy iqtisodiyoti bundan mustasno.

Jahon iqtisodiyotidagi vaziyatga uchta global omil ta’sir qiladi. Birinchidan, xizmatlar sohasida iqtisodiy 
faollik deyarli toʻliq tiklandi. 2022-2023 yillarda xizmatlarga boʻlgan kuchli talab iqtisodiyoti xizmat koʻrsatishga 
bogʻliq boʻlgan mamlakatlarda ijobiy rivojlanish sur’atlari qayd etilishiga sabab boʻldi. Ikkinchidan, iqtisodiy oʻsish 
sur’atlarining sekinlashishi qisman inflyasiyani pasaytirish uchun zarur boʻlgan pul-kredit siyosati ta’sirining 
kamayishi bilan bogʻliq boʻldi. Uchinchidan, inflyasiya dinamikasi va iqtisodiy faollikka jahon bozorlarida asosiy 
tovarlar narxining keskin oʻzgarishi jiddiy ta’sir koʻrsatdi.

Oxirgi besh yil ichida yuz bergan tendensiyalar va erishilgan ba’zi yutuqlarga qaramay, moliyaviy tizimlar 
koʻzlangan koʻrsatkichlarga erishishga unchalik yaqinlashmadi. Hozirgacha moliyaviy globallashuvdan jiddiy 
ogʻishlar kuzatilmagan boʻlsa-da, moliya tizimidagi kutilmagan inqirozli holatlar sababli mamlakatlar salbiy 
transchegaraviy ta’sirlarga nisbatan zaifligicha qolmoqda. 

Hozirda amalga oshirilayotgan islohotlar pirovard natijada bank tizimining ishonchlilik darajasini oshirishga 
olib kelishiga qaramasdan, bu borada alohida e’tibor talab qiladigan qator masalalar, xususan, juda yirik 
tashkilotlardagi muammolarni hal qilish tadbirkorlik faoliyatini toʻgʻridan-toʻgʻri cheklashning afzallik va 
kamchiliklarini aniqlash; tizimli risklarni yuzaga keltirishi mumkin boʻlgan bank tizimining segmentlariga koʻproq 
e’tibor qaratish; yirik tashkilotlar, ayniqsa, xalqaro miqyosda faoliyat yuritayotgan tashkilotlarni tiklash va 
sogʻlomlashtirish rejalarini amalga oshirishda muvaffaqiyatlarga erishish. Bundan tashqari, yuqori sifatli kapital 
va likvid aktivlardan tashkil topgan moliyaviy buferlar odatda iqtisodiy koʻrsatkichlar oʻsishini qoʻllab-quvvatlaydi, 
shuning uchun inqiroz davrida salbiy tarqalishlarni cheklab, transchegaraviy faoliyatning afzalliklaridan 
foydalanish uchun global bank munosabatlarini samarali boshqarish kerak.

Belgilangan vazifalarni hal qilishda quyidagi vositalar ustuvor hisoblanadi. Birinchidan, moliyaviy xizmatlar 
va bank operasiyalarini unifikasiyalash hisobiga xalqaro moliyaviy integrasiyani faollashtirish; bojxona tartib-
taomillarini liberallashtirish; muvofiqlashtirish tizimini xalqaro moliya-kredit institutlari, toʻlov vositalarining 
elektron tizimi orqali unifikasiyalash, yagona jahon pullari bilan global valyuta tizimiga oʻtish. Shu nuqtai 
nazardan, kapital harakati boʻyicha qonunchilik cheklovlari bekor qilinganligini ta’kidlash kerak. 

Rivojlangan mamlakatlarning moliya bozorlari jahon moliya tizimiga birlashib, kapitalning ortib borayotgan 
hajmini nafaqat uning iqtisodiyotiga, balki rivojlanayotgan va oʻtish davridagi iqtisodiyotga ega boʻlgan 
mamlakatlar iqtisodiyotiga ham yoʻnaltirish imkonini berdi. Bu erda yagona moliyaviy makonni shakllantirishda 
EI tajribasidan foydalanish hal qiluvchi ahamiyatga ega. Bu quyidagi afzalliklarni taqdim etadi:

a) toʻlovlarni va kapital migrasiyasini toʻliq liberallashtirish;
b) Evropa Ittifoqi mamlakatlari kompaniyalari va jismoniy shaxslari uchun hamkor mamlakatlarning bank, 

muddatli va boshqa moliyaviy xizmatlari bozoriga kirish imkoniyatini kengaytirish;
v) investisiyalash boʻyicha bank, soliq va boshqa qonunchilik xujjatlarini muvofiqlashtirish;
d) milliy moliya-kredit institutlari faoliyati ustidan nazoratni kuchaytirish va investorlar manfaatlarini himoya 

qilish.
Ikkinchidan, bozor iqtisodiyotining an’anaviy qoidalari va tamoyillariga asoslangan xalqaro iqtisodiy 

munosabatlar tizimining zamonaviy iqtisodiy sharoitlarda nomukammalligi. Shuni ta’kidlash kerakki, 2010 yilda 
Xitoy va AQSh oʻrtasida davom etgan “valyuta urushlari” natijasida jahon hamjamiyatida proteksionistik kayfiyat 
sezilarli darajada oshgani holda sotish bozorlari uchun raqobat kuchaydi. Bularning barchasi AQSh dollariga 
muqobil jahon zahira valyutasini shakllantirishni, shuningdek, zahira resurslarining global tizimini yaratish 
maqsadga muvofiqligini taqozo etadi.

Uchinchidan, zamonaviy sharoitda moliya tizimining samarali rivojlanishini ta’minlash jarayonlariga samarali 
ta’sir koʻrsatishga muvaffaq boʻlgan global institutlarni isloh qilish zarurati. Ushbu tashkilotlarning toʻplangan 
tajribasi, qonunchilik bazasi, mavjud inson va moliyaviy resurslar hamda boshqalarni hisobga olgan holda, 
ularning yuqori salohiyatga ega ekanligini alohida qayd etish lozim. Biroq, bunday islohot xalqaro munosabatlar 
tizimidagi kuchlar muvozanatining oʻzgarishini hisobga olishi kerak.     

Mavjud xalqaro tashkilotlarning aksariyati Ikkinchi jahon urushidan keyin tuzilgan. Ularga oʻsha davrda 
xalqaro munosabatlar tizimiga ta’sir darajasi yuqori boʻlgan davlatlar tomonidan asos solingan va ularning 
asosiy vazifasi ham aynan shu davlatlar manfaatlariga yoʻnaltirilgan edi. Ayrim ekspertlarning fikricha, bugungi 
kunda ushbu tashkilotlar faoliyati ob’ektiv ravishda yangi chaqiriq va tahdidlarni bartaraf etishga qaratilmagan, 
ularni boshqarish tuzilmasi esa xalqaro munosabatlarning yangi koʻp qutbli formatiga mos kelmaydi [6]. 

Dunyoda iqtisodiy xavfsizlikni ta’minlash masalalarining dolzarbligini hisobga olib, yirik xalqaro institutlar 
faoliyatini barqarorlashtirish tendensiyasi tobora dolzarb boʻlib bormoqda. A’zo davlatlar ehtiyojlari oʻsishini 
hisobga olgan holda XVF resurslarining etarli hajmini shakllantirib borish ta’minlash vazifasi global inqiroz 
boshlanganidan hozirgi kungacha dolzarbligicha qolmoqda [1; 9]. 

Shu nuqtai nazardan, kengaytirilgan yangi qarz shartnomalari orqali olinishi mumkin boʻlgan resurslarni 
koʻpaytirish muhim ahamiyatga ega. Bundan tashqari, bugungi kunda XVF moliyalashtirish mexanizmining 
alohida vositalari global moliya tizimining doimiy oʻzgarib turadigan operasion muhitining zamonaviy talablariga 
javob berish uchun uning faoliyatini isloh qilish yoʻnalishlarining muhim tarkibiy qismidir. Ular orasida jadal 
moliyalashtirish vositalarini, kengaytirilgan kreditlash mexanizmining tarkibiy qismlarini, kapital oqimlarini 
liberallashtirish va uning chiqib ketishini boshqarishni alohida ta’kidlash lozim.

G20 jahon valyuta tizimini isloh qilish maqsadida banklar va boshqa moliya institutlari faoliyatini tartibga 
solishni takomillashtirish, risklarni samarali baholash va prognoz qilish yoʻllarini izlash hamda iqtisodiy 
hamkorlikni mustahkamlashga qaror qildi. Shu maqsadda XVF bilan oʻzaro hamkorlik asosida makroiqtisodiy 
va moliyaviy risklardan erta ogohlantirishni ta’minlaydigan Moliyaviy barqarorlik kengashi tuzildi. XVF 
mamlakatlarning iqtisodiy va moliyaviy sektorlarini monitoring qilish, toʻlov balansi va valyuta kurslarini tartibga 
solish, qarz majburiyatlarini toʻlash va boshqalar uchun eng muhtojlarga yordam koʻrsatadigan asosiy institut 
sifatida belgilangan.

Jahon banki tizimi ham islohotni talab qiladi. Ta’kidlash joizki, faoliyatning ayrim jihatlarini oʻzgartirish 
zarurligiga qaramay, uning etakchi tarkibiy qismlari - XTTB va XRA moliyaviy yordamga muhtoj hududlarni 
kreditlash boʻyicha oʻz majburiyatlarini bajaradi. Bundan tashqari, aynan jahon moliya tizimi rivojlanishidagi 
inqiroz yillarida ushbu tashkilotlar inqiroz ta’siridan eng koʻp jabrlangan davlatlar va hududlarni qoʻllab-
quvvatlash boʻyicha oʻz majburiyatlarini toʻliq bajardi (3-rasm).

3- rasm. 2024 yilda dunyo mintaqalari boʻyicha XTTB va XRA tomonidan kreditlash hajmlari (foizda)1.

Ushbu rasm ma’lumotlaridan koʻrishimiz mumkinki, 2024 yilda XTTB va XRA tomonidan ajratilgan kreditlar 
boʻyicha yuqori ulush Afrika (38 mlrd. AQSh dollari), Evropa va Markaziy Osiyo (24,7 mlrd. AQSh dollari), 
Lotin Amerikasi va Karib dengizi (19,4 mlrd. AQSh dollari) kabi mintaqalarga toʻgʻri kelgan. Bu holat mazkur 
mintaqalarda joylashgan davlatlarga ulardagi iqtisodiy rivojlanish dasturlarini, ijtimoiy sohalarni, sanoat 
tarmoqlarini moliyaviy qoʻllab-quvvatlashga ajratilgan moliyaviy resurslar hajmining yuqoriligi bilan izohlanadi.

1	  https://www.worldbank.org

Toʻrtinchidan, moliya institutlarini isloh qilish zarurati. Bugungi kunda Evropa Ittifoqi iqtisodiy integrasiyani 
mustahkamlash niyatlarini namoyish etmoqda. Bu borada Evropa Ittifoqiga a’zo mamlakatlarning korporativ 
soliqlarini uygʻunlashtirish, yagona pensiya yoshini joriy etish, ish haqini indeksasiya qilish mexanizmini bekor 
qilish va Evropa Ittifoqiga a’zo mamlakatlarning belgilangan byudjet koʻrsatkichlarini bajara olmaganligi uchun 
javobgarlikni oshirish kabi masalalarga alohida e’tibor qaratildi. Bunga misol qilib, moliyaviy barqarorlikni 
ta’minlashga yoʻnaltirilgan Evropa Ittifoqi institutlarini, xususan, tizimli risklarni tahlil qilish boʻyicha Evropa 
kengashi va moliyaviy nazoratchilarning Evropa tizimini kiritish mumkin.

Beshinchidan, moliyaviy-iqtisodiy inqirozdan chiqishda yuqori samaradorlikni namoyish etgan norasmiy 
davlatlararo birlashmalarning, xususan, G20 rolini kuchaytirish. Bugungi kunda global boshqaruvning eng 
dolzarb tendensiyalari aynan shunday tashkilotlar formatida amalga oshirilmoqda. Ular orasida rivojlanayotgan, 
shuningdek, nodavlat sub’ektlarning (nodavlat notijorat tashkilotlari, yirik biznes va boshqalar) xalqaro 
munosabatlar tizimidagi roli va ahamiyati ortib borayotganini alohida ta’kidlash kerak [8].

Norasmiy birlashma hisoblangan BRIKSning faoliyati ham muhim ahamiyat kasb etmoqda. Unga Braziliya 
Federativ Respublikasi, Hindiston Respublikasi, Xitoy Xalq Respublikasi, Rossiya Federasiyasi va Janubiy 
Afrika Respublikasi a’zo boʻlib, jahon savdosining 25% ulushiga toʻgʻri keladi.

BRIKS mamlakatlari orasida eng katta tashvish hozirgi global iqtisodiy vaziyat: iqtisodiy oʻsishning past 
sur’atlari, evrozonadagi qarz inqirozi, bu esa tashqi savdoga yoʻnaltirilgan BRIKS mamlakatlari iqtisodiyotiga 
ta’sir qilmoqda. Rivojlangan mamlakatlar markaziy banklarining milliy iqtisodiyotlarni barqarorlashtirish 
manfaati yoʻlidagi faol harakatlari natijasida ortiqcha likvidlik rivojlanayotgan mamlakatlarga oqib keladi, bu esa 
kapital oqimi va tovar narxlarining oʻzgaruvchanligini oshiradi. Shunday qilib, darhol hal qilishni talab qiladigan 
muammo bozor ishonchini tiklash va global iqtisodiy oʻsishni ta’minlashdir.

Oltinchidan, real sektorni modernizasiya qilish asosida barqaror muvozanatli iqtisodiy oʻsishni ta’minlash 
davlat siyosatining ustuvor yoʻnalishidir. Bu moliya tizimidan mamlakat iqtisodiyotini rivojlantirish vositasi sifatida 
foydalanish vazifalarini belgilaydi. Bu muammoni hal etish davlat moliya siyosatining maqsad va vazifalarini 
moliya tizimi chegarasida kengaytiradi. 

Rivojlangan mamlakatlar tajribasi shuni koʻrsatadiki, aynan moliya tizimining iqtisodiyotning real sektoriga 
nisbatan tezroq rivojlanish sur’atlari iqtisodiyotning barqaror oʻsishga erishish qobiliyatini ta’minlaydi. Shu bilan 
birga, moliya tizimining rivojlanish sur’atlarini haddan tashqari tezlashtirish ham, uning rivojlanish yoʻlidagi 
sun’iy cheklashlar ham tizimli risklar uchun sharoit yaratadi hamda iqtisodiyotning moliya va real sektorlari 
rivojlanish sur’atlarini muvofiqlashtirish ustidan nazoratni talab qiladi[2].

Ettinchidan, tizimli risklarni oldini olish, mikro va makro darajada muvozanatsizliklarni bartaraf etish orqali 
uzoq muddatli istiqbolda moliyaviy barqarorlikni ta’minlash maqsadida rivojlanayotgan mamlakatlar tomonidan 
makroprudensial yondashuvdan foydalanish. Uning asosiy afzalliklari orasida quyidagilarni ta’kidlash kerak:

a) moliya tizimining davriy rivojlanishini monitoring qilish, sikl davomida risklarni monitoring qilish, tartibga 
solish choralarining samaradorligini baholash va shu asosda ularni takomillashtirish orqali erishiladigan 
siyosatning egiluvchanligi va moslashuvchanligi;

b) tegishli davlat boshqaruv organini shakllantirish orqali moliyaviy barqarorlikni ta’minlash va tizimli 
risklarni nazorat qilish uchun qarorlar qabul qilish jarayonini markazlashtirish;

v) iqtisodiy agentlarning rivojlanish va foyda olish darajasiga salbiy ta’sir qilmagan holda risklarni 
minimallashtirish boʻyicha choralarni qoʻllash orqali risklilik va rentabellik oʻrtasidagi muvozanatni saqlash.

X U L O S A   V A  T A K L I F L A R
Global iqtisodiy taraqqiyotning hozirgi bosqichining oʻziga xos xususiyati shundaki, mamlakatlar oʻz iqtisodiy 

siyosatini, eng avvalo, ichki rivojlanish masalalarini hal etishga yoʻnaltirmoqda. Rivojlangan mamlakatlar shu 
tariqa davom etayotgan qarz inqirozi va byudjet taqchilligini engib oʻtishga harakat qilmoqda, inqirozdan ma’lum 
raqobat ustunliklariga ega boʻlgan va yangi etakchiga aylangan davlatlar ham mintaqaviy, ham global miqyosda 
oʻz kuch va ta’sirini oshirishga intilmoqda. Bu holat globallashuv jarayonlarini ma’lum bir tarzda oʻzgartiradi. Shu 
bilan birga, bugungi kundagi global muammolarni, jumladan, iqtisodiy muammolarni hal qilish uchun mavjud 
vositalar etarli boʻlmasdan, mavjud xalqaro institutlar faoliyatining samarasizligi namoyon boʻlmoqda. Ushbu 
muammoni hal qilishning asosiy yoʻnalishi jahon hamjamiyatiga kiruvchi mamlakatlarning iqtisodiy rivojlanish 
modellariga ularni barqaror rivojlanishning oʻzgaruvchan sharoitlariga moslashtirish uchun oʻzgartirishlar 
kiritishdan iborat.

Moliyaviy texnologiyalar va raqamli pullardan foydalanishning kengayib borishi sharoitida jahon valyuta 
tizimini isloh qilishda banklar va boshqa moliya institutlari faoliyatini tartibga solishni takomillashtirish, moliyaviy 
risklarni samarali boshqarish va prognoz qilish yoʻllarini izlash hamda xalqaro kapital migrasiyasi bilan bogʻliq 
iqtisodiy hamkorlikni kuchaytirish lozim. Bu oʻz navbatida mamlakatlar moliya bozori kon’yunkturasidagi 

kutilmagan tebranishlarni oldini olish, valyuta kurslari munozanatini ta’minlash, moliyaviy xizmatlar bozorida 
barqarorlikka erishishda muhim rol oʻynaydi.

Xulosa oʻrnida aytish mumkinki, hozirda jahon iqtisodiyoti global moliyaviy tizimga, moliyaviy aloqalarning 
xilma-xilligiga va moliyaviy oqimlarning yoʻnalishiga, shu jumladan koʻplab moliyaviy operasiyalarga asoslanadi. 
Shu boisdan, globallashuv sharoitida alohida davlatlar iqtisodiyotining rivojlanishi, mintaqaviy iqtisodiyotlarning 
muvaffaqiyatli faoliyat yuritishi va integrasion aloqalarning mustahkamlanishi uchun barqaror global moliya 
tizimi zarurdir.

